
皇明從信錄卷一

　　東莞　陳　建輯　　　　秀水　沈國元訂

壬辰〈元至正十二年〉

高皇帝起兵濠州　帝之先江東句容朱家巷人　皇祖

熙祖始渡淮家泗州　皇考仁祖淳皇帝與　太后陳氏

徙濠之西鄉後遷太平鄕生四子長南昌王次旴𣅿王次

臨淮王　上季子也先是　陳太后夢一朱衣神餽藥如

丸燁燁有光吞之旣覺異香襲體遂娠焉及旦有光燭天

照耀千里異香經宿不散時元大曆元年戊辰九月十八

日也取河水澡浴忽有紅羅浮來遂取衣之故所居名紅



羅幛自是室中常有異光每嚮晦將寐忽灼爍如焚家人

疑火走護之竟無所見生數日不乳食　仁祖求醫歸遇

一僧詢故吿之僧曰夜子時食矣　仁祖謝已忽不見夜

半果食兒時苦多病　仁祖欲度爲僧　太后不欲至正

四年甲申　上年十七時值旱疫父母三兄相繼病殁

上孤立無依乃遵先志遂托身皇覺寺在寺多異徵逾月

僧乏食散遣徒衆　上乃游江淮歷金斗光息穎州道病

有兩朱衣人與之同食息病已莫知所之嘗夜陷麻湖中

遇羣兒呼迎聖駕叱之不見崎嶇三載仍歸寺中時春秋

二十五矣時元政不綱四方兵起穎州劉福通蕭縣李二

--

羅田徐壽輝等各擁衆數萬剽掠郡縣定遠人郭子興與

其黨孫德崖等攻陷濠城據之元將徹里不花率兵欲復

城憚不敢進惟日掠良民爲盜以邀賞百姓益洶洶不安

其豪傑咸投入城以自保　上乃祝伽藍神卜筊得吉遂

以三月朔入濠門者疑爲諜執見子興子興見　上狀貌

奇之與語大悅留參謀議凡有征伐卽命往往輒勝子興

日益親信遂以所育馬公女妻之馬公宿州閔子鄕人也

素剛直重然喏愛人喜施避讎定遠與子興爲刎頸交有

季女術者謂當大貴公謀還宿州起兵應子興以女托之

子興撫如已出馬公尋卒子興爲女擇配以　帝豁達有

智略宜配之子興妻張氏日今天下亂君舉大事正當收

豪傑成功業一旦彼爲他人所親誰與共事者子興遂妻

之卽　高后也　上在甥舘湯和委心推翊爲萬夫長

上過臨淮郭山甫驚異急具饌與交懽酒酣跽上備陳天

表之異他日貴不可言幸無相忘山甫私語諸兒曰吾視

若曹皆非田舍郎但可封侯今始知皆以此公耳宜謹事

之後以女入侍

　〈自古帝王之興必有奇徵異兆至如我　太祖神資天授規模横越百代而得統之正同符漢祖其識已肇于〉

　〈齊梁之季誌公涅槃時作偈日若問江南事江南事有馮乘雞登寶位跨犬出金陵子建司南位安仁秉夜登〉

　〈東鄰家道闕隨虎遇明興一時皆不能解或日應在五百年後李昇亡國人以雞犬解酉戌之說南北爲曹潘〉

